Ойноп сүйлөсөң да, ойлоп сүйлө

Кийинки кездерде оозуна ээ боло албаган кишилер көбөйүп кетти. Эми анча-мынча сөздүн баркын билбеген нарксыздар болсо да мейли дейсиң, бирок өмүр бою сөз менен иштеп, сөздүн аркасы менен жан багып, сөздүн шарапаты менен эл кадырына татыган Шайлообек Дүйшеевди карап туруп чыдап отура албадым. Мурдагы "Ачык саясат" гезитинин беттеринен: "... кыргыз өтө эле байыркы эл. Балким, дүйнөдө андан жашы улуу эл жок болсо керек.
Карыган адам баарынан чарчап, тажап, баарына кайдыгер болуп, башка бир сапарга аттанчу күнүн күтүп калгандай, бул эл да азыр "карып, чарчап, тажап" бүттү - деп ойлойм. Мындай элди адатта "жашы кичүү, жалындаган, күчтүү эл" жашоодон чегинтет, чегинбесе "жеп" жок кылат - деп ойлойм. Эл өзү эл болуу касиетинен ажыраганда, бардык жагынан алсырап, тилин, дилин жашоодо жогото баштайт. Мындай эл тарыхтан өзүнөн-өзү сүрүлүп жок болот. Мен ушундан корком!" - деп интервью бергенин окуп, өзүмчө сүйлөнүп кала бердим эле, бирок ушул маанидеги сөздөрүн кийинки кезде көп сүйлөчү болду. Ошон үчүн гезит аркылуу пикиримди билдирип койгум келди.
Калп эле корккон адам болуп, кыргыз жөнүндө ушунчалык төбө чачты тик тургузган ой айтканына караганда, кыргыздан ала албай жүргөн өчү бар го? Кайда барса атын тергеп, Шаке деп кастарлап тосуп алган кыргыз, көргөн жерден саламынан жазбаган кыргыз, мурдун балта кеспей туруп суук сөз айта тургандай эмнесинен жазды экен?..
Элибиз "Ириген ооздон чириген сөз чыгат" деп, мындай ээн ооздор жөнүндө таамай айтып койгон. Анткени, адамдын дилинде эмне болсо, ошол тилине чыгат тура. Бир кезде "Кайдыгерлик эле кайдыгерлик" деп кыйкырып жүрүп, дилине кантип улутка болгон кайдыгерлик орноп калганын өзү да байкабай калса керек. Кээде акылдуу деген сайын акылдуусунам деп, өз акылы өзүнө жоо болгондор болот. Кыргыз алдынан кыя өтпөй сыйласа "мен кыйын турбаймынбы" деп манчыркап, оозуна келгенди оттой берсе болобу?
Алтымышка жетип-жетпей алжыган чал-кемпирлердин азабын тартып, азыр кыргыз чайналып турат. Бирок, кыргыздын улуу касиети ишке кирип, арам ойлуулар чүнчүп жоголуп, кут конуп, ырыс толуп, бардык улуттун уюткусу катары өз милдетин аткара турган учур келет. Мына ошондо Кыргызды - Кыдыр катары кабыл алаар. Кыргыздын канында көйрөңдүк, көпкөндүк, манчыркоо, жеген-ичкенине мактануу, күнкорлук деген ыплас жоруктар жок. Кыргыз - улуу ой багып, сөзгө конок берген, сөздү кырааты менен абайлап сүйлөгөн, эң негизгиси өзүн сыйлаган, башкалардын да барк-баасын таразалай алган, эки дүйнөнүн сырын билген касиетке ээ. "Жакшы ниет - жарым ырыс" деп, ар дайым оозунан жакшы сөздү түшүрбөй, ооруп өлүм алдында жатса да, көргөнү келген кишиге "жакшымын" деп, ал сыртка чыгаары менен үзүлүп кете берген.
Ансыз деле кыргыз туш-тушунан айласы кетип, көңүлү чөгүп турганда, ушул сөз акылдуу кишинин айтаар сөзүбү?! Ушундайда кайра серпилип чыгып, кыргызга жарык чачаар, элдин түркүк болоор уулдарынан деп, эл сыйлап жүрсө, коломтого башын каткан "Манастагы" Абыке, Көбөшчөсүнөн табалап турганыңызга жол болсун!
Тилиңизге тибиртке, оозуңузга таш!

